
„Eh, kaloe loe engga maoe lantas diam goea nanti kasi bagian djoega sama loe poenja moeka jang dangkalan!“

„Tjoba-tjoba kaloe loe brani!“

Koetika itoe Ban-tjoan merasa tida sanggoep tahan lebi lama lagi ia poenja napsoe amara. Sigra ia angkat kapelannja dan mendjotos meokanja Koei-tjoan. Ia ini lantas menangkis dan bales me-moekoel, hingga achirnja terdjadilah satoe pergoelatan jang nekat antara itoe doewa soedara.

Njonja Kek-soen, jang merasa amat empat hadepken klakoean anaknja itoe, laloe bertreak-treak boeat bikin sedikit legah ia poenja hati.

Koei-tjoan poenja mata djadi bengkak lantaran kenah diadoeh sama kapelan, samantara Ban-tjoan dapet oedjian satoe bendjoel di kapalanja. Sasoeda sang iboe berboeat dengen amat soesa, terbantoe oleh bebrapa boedjang, baroelah pergoelatan itoe achirnja dapet dipisahken.

Ban-tjoan rasaken sekarang jang ia poenja harepan boeat dapet oewang bakal berachir dengen siasia sadja, lantas sadja ia berlaloe.

Djoega Koei-tjoan djadi misti iboekin sadja ia poenja mata jang bengkak. Samantara itoe njonja Kek-soean berdjalan moendar-mandir sabagimana adat kabisahannja, seraja mengotje tida brentinja.

Sasoeda membebat ia poenja mata dengen sepoetangan. Koei-tjoan poen lantas berdjalan pergi,

